
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শোনা কথা



 মাষ্টার। এসমস্তই আমাদের কর্মফল—

 ভরদ্বাজবাবু তর্জনী নেড়ে বললেন, যা বলেছ দাদা! সবই প্রারব্ধ, পূর্বজন্মের পাপের ফল।

 মাষ্টার। আজ্ঞে না, ইহজন্মের কর্মফল। আমাদের ব্যক্তিগত কর্মের নয়, জাতিগত কর্মের। অত্যাচারী ইংরেজ আর তাদের এদেশী তাঁবেদারদের মারবার জন্য স্বদেশী যুগের বিপ্লবীরা বোমা ছুড়ত। আমরা তখন আনন্দে রোমাঞ্চিত হয়ে বৈঠকখানায় ব’সে তাদের প্রশংসা করতাম। এখন আর ইংরেজের ভয় নেই, প্রকাশ্যে বলছি—মিউটিনিই প্রথম স্বাধীনতাযুদ্ধ, খদিরামই আদি শহিদ, সেই দেখিয়ে দিলে—দেব-আরাধনে ভারত উদ্ধার হবে না হবে না খোল তরবার।

 ভরদ্বাজ। এই মতিগতির জন্যই দেশ উৎসন্নে যাচ্ছে। খুদিরাম আমাদের ধর্মবুদ্ধি নষ্ট করেছে, ছেলেদের খুন করতে শিখিয়েছে।

 ভজহরি। বলেন কি মশায়! এই সেদিন মহাসমারোহে তাঁর মূর্তিপ্রতিষ্ঠা হয়ে গেল, দেশের বড় বড় লোক উপস্থিত হয়ে সেই মহাপ্রাণ বালকের উদ্দেশে শ্রদ্ধা নিবেদন করলেন।

 মাষ্টার। গান্ধীজী বেঁচে থাকলে এতে খুশী হতেন না। জওহরলালও যেতে চান নি। পূর্বে তিনি এ কথাও বলেছিলেন যে নেতাজী ভারত আক্রমণ করলে তিনি তাঁর বিরুদ্ধে লড়বেন। স্বদেশের মুক্তিকামী হ’লেই সকলের আদর্শ আর কর্তব্যবুদ্ধি সমান হয় না।

				 এই পাতা শেষ সম্পাদিত হয়েছে ০৪:০৫টার সময়, ৩ এপ্রিল ২০২৩ তারিখে।

